Në bazë të nenit 77 paragrafi (11) dhe (12), nenit 77-z paragrafi (3) dhe nenit 77-j paragrafi (2) të Ligjit për sigurimin pensional me financim kapital të detyrueshëm ("Gazeta Zyrtare e Republikës së Maqedonisë" numër 29/2002, 85/2003, 40/2004, 113/2005, 29/2007, 88/2008, 48/2009, 50/2010, 171/2010, 36/2011, 98/2012, 13/2013, 164/2013, 44/2014, 192/2015 dhe 30/2016), Këshilli i Ekspertëve i Agjencisë për mbikëqyrje të financimit kapital të sigurimit pensional në mbledhjen e mbajtur, miratoi:

RREGULLORE PËR AGJENTËT E SHOQËRIVE PENSIONALE

(tekst i konsoliduar jozyrtar)

("Gazeta Zyrtare e Republikës së Maqedonisë" nr. 110/2016, 184/2019 dhe "Gazeta Zyrtare e Republikës së Maqedonisë së Veriut" 268/2023, 83/2024 dhe 95/2026)

Neni 1

 
Me këtë rregullore përshkruhet mënyra dhe procedura për dhënien e provimit për agjentë të shoqërive pensionale, për regjistrimin e personave në Regjistrin e agjentëve, mënyra e pikëzimit të pjesës së parë dhe të dytë të provimit, si dhe forma dhe përmbajtja e çertifikatës për provimin e dhënë për agjentë dhe e çertifikatës për agjent të regjistruar.

Neni 2
(1) Agjent mund të jetë personi i punësuar në shoqërinë për menaxhimin e fondeve pensionale të detyrueshme, në shoqërinë për menaxhimin e fondeve pensionale të detyrueshme dhe vullnetare ose në shoqërinë për menaxhimin e fondeve pensionale vullnetare (në tekstin e mëtejshëm: shoqëria pensionale) dhe personi tjetër i cili është i angazhuar me kontratë nga ana e shoqërisë pensionale. 

(2) Agjenti nga paragrafi (1) i këtij neni kryen reklamimin dhe informimin për shoqëritë pensionale dhe për fondet pensionale dhe lidh kontrata për anëtarësim në fondin pensional dhe për pagesën e pensioneve ose të kompensimeve pensionale nga fondi pensional.

Neni 3
(1) Shoqëria pensionale dorëzon kërkesë deri te Agjencia për mbikëqyrje të financimit kapital të sigurimit pensional (në tekstin e mëtejshëm: Agjencia) për personat që ka ndërmend t'i angazhojë si agjentë, për dhënien e provimit për agjentë (në tekstin e mëtejshëm: provimi) së bashku me dëshmitë për plotësimin e kushteve për dhënien e provimit. 

(2) Shoqëria pensionale paguan kompensim për provimin, i përcaktuar me vendim të Agjencisë, në bazë të shpenzimeve reale të bëra për dhënien e provimit, të nevojshme për realizimin e pjesës së parë dhe të dytë të provimit, përgatitjen e bazave të pyetjeve, realizimin e testit elektronik, përgatitjen e materialeve dhe ftesave për provimin dhe përgatitjen e certifikatave. 

(3) Dëshmitë për plotësimin e kushteve për dhënien e provimit për agjent duhet të jenë të skanuara ose të nënshkruara me nënshkrim elektronik, të lexueshme dhe në gjuhën maqedonase ose të përkthyera nga përkthyesi i autorizuar gjyqësor.

Neni 4
(1) Provimi organizohet të paktën dy herë në vit në muajt maj dhe nëntor. 

(2) Shoqëria pensionale e dorëzon kërkesën, nga neni 3 paragrafi (1) i kësaj rregulloreje, deri te Agjencia më së voni 45 ditë para organizimit të provimit.

 (3) Provimi mbahet gjatë muajve nga paragrafi (1) i këtij neni, sipas orarit të përcaktuar nga Agjencia të cilin ajo ia dorëzon shoqërisë pensionale. Para çdo provimi, të paktën 15 ditë para afatit nga paragrafi (2) i këtij neni, Agjencia e njofton çdo shoqëri pensionale për datat e dhënies. 

(4) Hapësirën dhe kushtet për mbajtjen e provimeve i siguron personi juridik me të cilin Agjencia ka lidhur kontratë. 

(5) Një person mund të japë provimin për agjent më së shumti tri herë, pa marrë parasysh se cila shoqëri pensionale e ka paraqitur për dhënien e provimit.

Neni 5
(1) Provimi fillon me dhënien e pjesës së parë (teorike) të provimit. 

(2) Pjesa e dytë (shembulli praktik) jepet në afat prej të paktën pesë ditësh pas dhënies me sukses të pjesës së parë të provimit. 

(3) Para fillimit të pjesës së parë, përkatësisht pjesës së dytë të provimit, vërtetohet identiteti i kandidatëve që duhet të japin provimin përmes kontrollit të letërnjoftimit ose pasaportës dhe çdo kandidati i ndahet një kod unik qasjeje, përkatësisht fjalëkalim, me të cilin i sigurohet qasja në sistemin elektronik deri te testi elektronik për pjesën e parë të provimit, përkatësisht deri te shembulli praktik elektronik për pjesën e dytë të provimit. 

(4) Pjesa e parë e provimit jepet me shkrim duke u përgjigjur në një numër të caktuar pyetjesh në formë të zgjidhjes së testit elektronik në kompjuter. 

(5) Pjesa e dytë e provimit jepet me shkrim duke studiuar një shembull praktik dhe duke u përgjigjur në një numër të caktuar pyetjesh që rrjedhin nga shembulli praktik.

 (6) Rezultatet nga dhënia e pjesës së parë dhe të dytë të provimit janë të qasshme për kandidatin në kompjuterin në të cilin ka dhënë provimin, menjëherë pas përfundimit të tij. 

(7) Kandidati i cili nuk e ka dhënë pjesën e parë të provimit nuk mund ta japë pjesën e dytë të provimit.

 (8) Nëse kandidati nuk e ka dhënë edhe pjesën e dytë të provimit, do të konsiderohet se nuk e ka dhënë provimin.

Neni 6
(1) Provimi jepet sipas programit për dhënien e provimit, të përgatitur nga Agjencia. 

(2) Programi nga paragrafi (1) i këtij neni përmban veçanërisht pyetje nga fusha e Ligjit për sigurimin pensional me financim kapital të detyrueshëm, Ligjit për sigurimin pensional me financim kapital vullnetar, Ligjit për sigurimin pensional dhe invalidor dhe Ligjit për pagesën e pensioneve dhe të kompensimeve pensionale nga sigurimi pensional me financim kapital. Në program theksohen edhe rregullat dhe literatura nga ku kanë rrjedhur pyetjet.

Neni 7
(1) Pjesa e parë e provimit përmban 50 pyetje dhe jepet në mënyrë elektronike në kohëzgjatje prej 120 minutash. Përgjigjja e saktë në pyetjet pikëzohet me 2 pikë. Për përgjigjet që janë të ngjashme me përgjigjen e saktë ndahet 1 pikë, për përgjigjen e pasaktë në vëllim të vogël zbritet 1 pikë nga numri i përgjithshëm i pikëve të testit, ndërsa për përgjigjen e pasaktë në vëllim të madh zbriten 2 pikë nga numri i përgjithshëm i pikëve të testit. Për pyetjen e papërgjigjur ndahen 0 pikë. Kandidati e ka dhënë pjesën e parë të provimit nëse ka fituar të paktën 70% nga numri i përgjithshëm i pikëve pozitive të parapara.

 (2) Nëse kandidati e jep pjesën e parë të provimit, i mundësohet qasja në pjesën e dytë të provimit me pesë shembuj praktikë, në kohëzgjatje prej 120 minutash. Çdo shembull praktik përmban 4 pyetje me 5 opsione të mundshme të përgjigjes. Përgjigjja e saktë pikëzohet me 5 pikë. Për përgjigjet që janë të ngjashme me përgjigjen e saktë ndahen 2 pikë, ndërsa për përgjigjet e ndryshme zbriten 2 pikë nga numri i përgjithshëm i pikëve. Për pyetjen e papërgjigjur ndahen 0 pikë. Kandidati e ka dhënë pjesën e dytë të provimit nëse ka fituar të paktën 70% nga numri i përgjithshëm i pikëve pozitive të parapara. 

(3) Gjatë kohës së dhënies së provimit janë të pranishëm tre përfaqësues nga Agjencia prej të cilëve një është informaticien. Personi i autorizuar nga Agjencia, pas realizimit të provimit, përpilon procesverbal në të cilin shënohen: data dhe vendi i dhënies, të dhënat për kandidatin dhe pikët e fituara nga të dyja pjesët e provimit. 

(4) Procesverbalin nga paragrafi (3) i këtij neni e nënshkruajnë përfaqësuesit e pranishëm të Agjencisë.

Neni 8

(1) Agjencia i njofton shoqëritë pensionale për rezultatet e provimit në afat prej 15 ditësh nga dita e dhënies së provimit.

 (2) Personat që e kanë dhënë pjesën e parë dhe të dytë të provimit marrin certifikatë nga Agjencia për provimin e dhënë për agjent.

 (3) Certifikata për provimin e dhënë për agjent përmban të dhëna për emrin e plotë dhe mbiemrin e personit, datën e mbajtjes së provimit dhe emërtimin, selinë dhe adresën e shoqërisë pensionale e cila ka dorëzuar kërkesën sipas nenit 3 paragrafi (1) të kësaj rregulloreje dhe të dhëna të tjera të dhëna në Formularin nr. 1 ose Formularin nr. 3 të cilët janë pjesë përbërëse e kësaj rregulloreje.

Neni 9
(1) Shoqëria pensionale, deri te Agjencia, dorëzon kërkesë për regjistrim në Regjistrin e agjentëve për personat që e kanë dhënë provimin së bashku me kontratën për angazhimin e kandidatit si agjent.

 (2) Agjencia i regjistron në Regjistrin e agjentëve personat që i plotësojnë kushtet nga neni 77 paragrafi (6) i Ligjit për sigurimin pensional me financim kapital të detyrueshëm. Çdo person i regjistruar në Regjistrin e agjentëve merr certifikatë për agjent të regjistruar të dhënë në Formularin nr. 2 ose Formularin nr. 4 të cilët janë pjesë përbërëse e kësaj rregulloreje, në afat prej 5 ditësh pune nga dorëzimi i kërkesës për regjistrim në Regjistrin e agjentëve. 

(3) Shoqëria pensionale, çdo agjenti i cili është i regjistruar në Regjistrin e agjentëve, i lëshon legitimacion me logon dhe emrin e shoqërisë pensionale dhe me fotografi, emër, mbiemër dhe kodin regjistrues të agjentit. Çdo agjent e përdor legitimacionin gjithmonë kur kryen reklamim dhe informim për shoqëritë pensionale dhe për fondet pensionale dhe kur lidh kontrata për anëtarësim dhe kalim në fond pensional dhe për pagesën e pensioneve ose të kompensimeve pensionale nga fondi pensional. 

(4) Agjencia, pas regjistrimit të personit në Regjistrin e agjentëve, e njofton shoqërinë pensionale përkatëse për kodin regjistrues të çdo agjenti. Kodi regjistrues shënohet në të gjitha kontratat për anëtarësim në fondin pensional të detyrueshëm dhe/ose vullnetar, për të cilat ai agjent është përgjegjës. 

(5) Shoqëria pensionale menjëherë i dorëzon deri te Agjencia ndryshimet e të dhënave për agjentët (emrin, mbiemrin dhe të dhënat e tjera).

Neni 10 i shlyer ("Gazeta Zyrtare e Republikës së Maqedonisë së Veriut" nr. 268/2023) 
Neni 11 i shlyer ("Gazeta Zyrtare e Republikës së Maqedonisë së Veriut" nr. 268/2023)
Neni 12
(1) Agjencia u dorëzon shoqërive pensionale njoftim me arsyetim se cilët persona nuk janë regjistruar në Regjistrin e agjentëve. 

(2) Shoqëritë pensionale e njoftojnë Agjencinë dhe ia dorëzojnë të dhënat për personat të cilëve u ka pushuar cilësia e agjentit (emrin, mbiemrin dhe të dhënat e tjera bazë personale) si dhe kodin regjistrues, në afat prej tri ditësh nga pushimi i cilësisë së agjentit. 
(3) Personi të cilit i ka pushuar cilësia e agjentit menjëherë ia kthen legitimacionin shoqërisë pensionale, e cila deri te Agjencia duhet të dorëzojë dëshmi për asgjësimin fizik të legitimacionit. Nëse personi nuk e kthen legitimacionin, në afat prej dhjetë ditësh nga pushimi i cilësisë së agjentit, shoqëria pensionale e shpall legitimacionin të pavlefshëm në një nga gazetat ditore më të tregtuara në Republikën e Maqedonisë së Veriut dhe për këtë e njofton Agjencinë.

Neni 13
(1) Agjencia do ta fshijë nga Regjistri e agjentëve çdo person i cili nuk i respekton dispozitat e Ligjit për sigurimin pensional me financim kapital të detyrueshëm, Ligjit për sigurimin pensional me financim kapital vullnetar dhe/ose Ligjit për pagesën e pensioneve dhe të kompensimeve pensionale nga sigurimi pensional me financim kapital, për çka menjëherë e njofton shoqërinë pensionale. 
(2) Personit nga paragrafi (1) i këtij neni Agjencia nuk do t'i lejojë regjistrim të sërishëm në Regjistrin e agjentëve në afat prej tri vitesh nga data e fshirjes së tij nga Regjistri.

Neni 14
(1) Shoqëria pensionale njofton me shkrim Agjencinë nëse agjentët e saj veprojnë në kundërshtim me ligjin. 
(2) Njoftimi nga paragrafi (1) i këtij neni duhet të bazohet në fakte objektive dhe të pakontestueshme.

Neni 15
(1) Kjo rregullore hyn në fuqi ditën e nesërme nga dita e botimit në "Gazetën Zyrtare të Republikës së Maqedonisë", ndërsa do të fillojë të zbatohet në afat prej tre muajsh nga dita e hyrjes në fuqi. 
(2) Me fillimin e zbatimit të kësaj rregulloreje pushon së vlefshuri Rregullorja për agjentët e shoqërive pensionale ("Gazeta Zyrtare e Republikës së Maqedonisë" nr. 110/2014).

Neni 16
(Neni 5 nga "Gazeta Zyrtare e Republikës së Maqedonisë së Veriut" nr. 184/2019) Kjo rregullore hyn në fuqi me ditën e botimit në "Gazetën Zyrtare të Republikës së Maqedonisë së Veriut", ndërsa do të fillojë të zbatohet nga data 01.10.2019.

Neni 17
(Neni 8 nga "Gazeta Zyrtare e Republikës së Maqedonisë së Veriut" nr. 268/2023) Kjo rregullore hyn në fuqi ditën e tetë nga dita e botimit në "Gazetën Zyrtare të Republikës së Maqedonisë së Veriut".

Neni 18
(Neni 2 nga "Gazeta Zyrtare e Republikës së Maqedonisë së Veriut" nr. 83/2024) Kjo rregullore hyn në fuqi nga dita e botimit në "Gazetën Zyrtare të Republikës së Maqedonisë së Veriut".

Neni 19
(Neni 4 nga "Gazeta Zyrtare e Republikës së Maqedonisë së Veriut" nr. 95/2026) Kjo rregullore hyn në fuqi nga dita e botimit në "Gazetën Zyrtare të Republikës së Maqedonisë së Veriut".

Kryetar i Këshillit të Ekspertëve,

